
@ Khutbah Jumaat 21 Sept. 2018M /11 Muharram 1439H: “Fahaman Liberal Perosak Akidah ”.

“FAHAMAN LIBERAL PEROSAK AKIDAH”.1

Muslimin yang dirahmati Allah sekalian,

Saya berpesan kepada diri saya dan menyeru muslimin yang dikasihi
sekalian agar sama-sama kita tingkatkan keimanan dan ketagwaan kepada Allah
SWT dengan mematuhi dan melaksanakan segala perintah-Nya dan menjauhi
setiap larangan-Nya. Semoga kita sentiasa berada dilandasan akidah yang betul
dan tidak terpaut dengan golongan yang sesat lagi menyesatkan.

Mimbar Jumaat pada hari ini akan menyampaikan khutbah yang bertajuk
“FAHAMAN LIBERAL PEROSAK AKIDAH”.

Hadirin yang dirahmati Allah SWT sekalian,

Liberalisme adalah satu fahaman yang menuntut kebebasan berfikir tanpa
batasan dan menolak prinsip kebenaran agama Islam serta mengambil jalan
mudah dalam beragama.

Melalui fahaman liberal ini, pemikiran umat Islam diadun dengan acuan
kebebasan tanpa batasan, iaitu bebas melakukan apa sahaja tanpa sekatan,
kongkongan atau diskriminasi yang dianggap sebagai kebebasan asasi. Sekiranya
disekat, dihalang atau didakwa, maka golongan ini dengan pantas mencanang
satu dunia bahawa hak kebebasan mereka telah dicabuli.

Pejuang fahaman liberal juga mendakwa bahawa agama Islam mengikat, jumud,
membataskan kemajuan malah cuba menakut-nakutkan masyarakat dengan
menafikan pelaksanaan undang-undang Islam yang didakwa sebagai tidak
mengikut perlembagaan, kerana dianggap tidak adil, zalim, dan tidak sesuai
dilaksanakan dalam kepelbagaian kaum dan agama

sedangkan agama Islam adalah agama yang syumul, yang diturunkan oleh
Allah SWT yang maha mengetahui, lengkap meliputi peraturan, undang-undang
yang mengatur kehidupan manusia dalam semua aspek untuk kesejahteraan hidup
manusia.

Muslimin yang dirahmati Allah SWT,

Berikut dijelaskan secara khusus beberapa bentuk bahaya fahaman liberal
terhadap kesucian akidah umat Islam:

Pertama: Fahaman liberal membawa kepada fahaman semua agama adalah
sama.

Golongan liberalisme dan pluralisme menolak wujudnya kebenaran Islam dan
menyatakan semua agama adalah sama yang menganjurkan kepada kebaikan.
Mereka mendakwa bahawa jika orang bukan Islam diberikan kebebasan untuk
menukar agama, maka orang Islam pun hendaklah diberikan kebebasan untuk
murtad.

11

Fahaman sebegini amat bahaya dan memudaratkan kerana tegasnya Islam adalah
satu-satunya agama yang diredai Allah SWT. Bahkan Allah SWT menegaskan
tidak akan sama sekali menerima agama selain Islam dan siapa yang memilih
selainnya maka mereka adalah di kalangan orang-orang yang rugi di akhirat kelak.

Firman Allah SWT dalam surah Ali Imran ayat 85:

‘Dan sesiapa yang mencari agama selain agama Islam, maka tidak akan
diterima daripadanya dan dia pada hari akhirat kelak adalah orang-orang yang
rugi’.

Kedua: Fahaman liberal memperjuangkan fahaman sekular.

Bahaya fahaman sekular terhadap akidah apabila seseorang berkeyakinan
bahawa agama adalah urusan peribadi dan agama hanya dihadkan dalam ruang
lingkup upacara agama semata-mata. Golongan sekular mendakwa agama
bertentangan dengan sains, sepertimana wahyu bertentangan dengan akal.
Bahkan, mereka menganggap manusia tidak perlu tunduk kepada aturan agama.
Mereka mengatakan bahawa riba itu halal dan menyumbang kepada ekonomi
negara. Begitu juga mereka mengatakan bahawa arak itu hak individu untuk
meminumnya dan khalwat pula adalah hak peribadi yang tidak boleh diganggu.
Fahaman sebegini sangat memudaratkan dan merosakkan akidah seseorang
Muslim kerana Islam adalah cara hidup yang sempurna.

Ketiga: Fahaman liberal berpaksikan logik akal semata-mata.

Sesungguhnya serangan ideologi liberal telah mencacatkan pemikiran umat
Islam. Golongan ini hanya menggunakan logik akal untuk menilai sesuatu kebaikan
dan keburukan lantas menolak al-Quran dan al-Sunnah sebagai sumber hukum.
Mereka percaya bahawa orang yang melakukan perbuatan jahat tidak salah
asalkan niat mereka baik.

Firman Allah SWT dalam surah Ali Imran ayat 83:

“Patutkah sesudah (mengakui dan menerima perjanjian) itu, mereka
mencari selain daripada agama Allah? padahal kepada-Nyalah tunduk taat
sekalian makhluk yang ada di langit dan di bumi, sama ada dengan sukarela
ataupun terpaksa, dan kepadanya lah mereka dikembalikan”.

Hadirin yang dirahmati Allah sekalian,

Al-Quran dan al-Sunnah merupakan rujukan dan pegangan umat Islam dan
bukan hanya berpandukan akal semata-mata yang sangat terbatas. Al-Quran
mengisahkan pelbagai sejarah umat terdahulu yang telah diazab kerana menurut
kehendak hawa nafsu dan akal semata-mata malah membelakangkan dakwah
para rasul. Ada umat yang diazab dengan bumi mereka diangkat, diterbalik,
dihempap dan dihenyak semula ke bumi. Ada umat yang disambar dengan petir,
ada umat yang bertukar menjadi beruk dan sebagainya. Lihatlah, sedarlah! Akibat
dan pembalasan yang telah dijanjikan oleh Allah SWT!

Hadirin yang dikasihi Allah sekalian,

Mengakhiri khutbah Jumaat pada hari ini, mimbar menyeru kepada seluruh umat
Islam supaya:

1. Umat Islam hendaklah berpegang teguh dengan ajaran Islam sesuai
dengan pegangan akidah Ahli Sunah Wal-Jamaah dalam aspek akidah,
syariat dan akhlak.

2. Umat Islam hendaklah memastikan agar tidak terpedaya dengan pemikiran
liberal yang boleh merosakkan iman dan akidah.

3. Umat Islam hendaklah merujuk kepada al-Quran dan al-Sunnah, dan
sumber-sumber hukum yang muktabar serta tidak hanya membuat tafsir
secara logik akal semata-mata.

“Dan tidaklah harus bagi orang-orang yang beriman, lelaki dan perempuan -
apabila Allah dan Rasul-Nya menetapkan keputusan mengenai sesuatu perkara -
(tidaklah harus mereka) mempunyai hak memilih ketetapan sendiri mengenai
urusan mereka. Dan sesiapa yang tidak taat kepada hukum Allah dan Rasul-Nya
maka sesungguhnya ia telah sesat dengan kesesatan yang jelas nyata”.

(al-Ahzab : 36)

KHUTBAH KEDUA

Sidang Jumaat yang dirahmati Allah SWT,
Mimbar Jumaat sekali lagi berpesan supaya kita sentiasa bertakwa
kepada Allah SWT dan menyedari bahawa Islam mengajar kita supaya | 5,
bersikap sederhana dalam segala amalan. Kita amatlah dituntut agar
menampilkan kemuliaan akhlak, sikap dan keperibadian tinggi kerana
Rasulullah SAW diutus untuk menyempurnakan akhlak dan sebagai
rahmat bagi seluruh umat dan sekalian alam.
.... Oleh itu mari kita memperbanyakkan salawat dan salam ke atas junjungan 31
besar nabi kita Muhammad SAW, kerana perintah Allah SWT dalam firmanNya:

Ya Allah, Engkaulah Tuhan yang Maha berkuasa, kami bersyukur kehadrat-Mu
yang telah mengurniakan kami rahmat dan nikmat, sehingga kami dapat
meneruskan usaha ke arah memperkukuhkan negara umat Islam, sebagai negeri
yang maju, sejahtera dan berkebajikan dibawah naungan dan pimpinan raja kami
sebagai ketua agama Islam di negeri ini.

Justeru kami pohon kehadrat-Mu ya Allah, tetapkanlah iman dan pegangan kami
kepada Ahli Sunnah Wal-Jamaah, terimalah amalan soleh kami, suburkanlah jiwa
kami dengan budi pekerti yang mulia, satukanlah hati-hati kami, kurniakanlah kami
rezeki yang luas lagi barakah, kayakanlah kami dengan ilmu yang bermanfaat,

lindungilah kami daripada bala bencana dan peliharalah kami daripada ajaran yang
terkeluar daripada Islam seperti Qadyani dan ajaran sesat seperti Syiah, serta
ajaran-ajaran lain yang difatwakan menyeleweng dari ajaran Islam atau
bertentangan dengan pegangan Ahli Sunnah Wal Jamaah.

Ya Allah bukakanlah hati kami untuk mendirikan solat fardhu lima waktu,
menunaikan zakat melalui Lembaga Zakat Selangor, mewakaf dan menginfagkan
harta melalui Perbadanan Wakaf Selangor dan Tabung Amanah Pembangunan
Islam Selangor.

